
Аляксей Дудараў

Ч А Р А Д З Е Й К А 

гістарычная драма ў дзвюх дзеях 

ДЗЕЙНЫЯ АСОБЫ:


УСЯСЛАЎ ЧАРАДЗЕЙ — князь Полацкі

ІЗЯСЛАЎ — князь Кіеўскі

СВЯТАСЛАЎ — князь Чарнігаўскі

РУСІНА

ВАРАЖБІТКА

АЛЕЛЬКА

БАЛАБОС

ВЯРЫГА

ДЗЯЎЧАТЫ, ДРУЖЫННІКІ, ВОЙСКА, НАРОД

Час і месца дзеяння — 1066–1067 гг. 

на берагах Дзвіны, Нямігі і Дняпра.

АКТ ПЕРШЫ

Вясна 1066 года. Бераг Дняпра каля Кіева. 

З’яўляецца РУСІНА і князь ІЗЯСЛАЎ. 

ІЗЯСЛАЎ спрабуе абняць РУСІНУ, яна вырываецца.

РУСІНА. Князь, адпусці мяне!!!

ІЗЯСЛАЎ. Калі мяне адпусціш – адпушчу. Мая душа закутая ў вярыгі... і стогне бедная, калі цябе не бачу... Русіна, любая, зраблю, што пажадаеш... Княгінею ў Кіеве зраблю, абсыплю дыяментамі і срэбрам. Святліцу залатую пабудую.

РУСІНА. Не княскага я роду, добры князь...

ІЗЯСЛАЎ. Слова скажы і я не буду князем! Аддам пасад! Хай княжыць Святаслаў! Я смердам буду, каб цябе любіць...

РУСІНА. Ты для мяне ўсё зрабіць гатовы?

ІЗЯСЛАЎ. Усё зраблю!

РУСІНА. І гэта слова князя?

ІЗЯСЛАЎ. Слова князя! Прасі, кажы, а хочаш загадай!

РУСІНА. Пакінь мяне.

ІЗЯСЛАЎ. Чаму?

РУСІНА. Хоць розныя бацькі нас нарадзілі, ды для мяне ты брат. І братам будзеш.

ІЗЯСЛАЎ. Сілком наложніц робяць...

РУСІНА. Адпусці!

ІЗЯСЛАЎ. А я зраблю цябе сілком княгіняй! (Кідаецца на яе.)
РУСІНА (ціхім, але страшным голасам). Глядзі мне ў вочы, князь! Глядзі мне ў вочы!..

ІЗЯСЛАЎ глядзіць ёй у вочы, хістаецца.
ІЗЯСЛАЎ (шэптам). Ма... мату-уля... Ма... ма...

Падае. З’яўляецца ВАРАЖБІТКА.
ВАРАЖБІТКА. Бяжы адсюль хутчэй, бяжы на Поўнач... Там сэрцы халаднейшыя, чым тут... Жыві адна... Ты шчасце не дасі... Маліся Богу, каб хутчэй забраў... і хараство тваё, і маладосць, і цела... Ты з роду ведуноў і варажбітак... Для нас каханне страшная хвароба... Пракляцце боскае...

РУСІНА. У чым вінавата я?!
ВАРАЖБІТКА. Што нарадзілася, у гэтым вінавата... Князь захварэў, бо пакахаў цябе, гора й таму, каго ты пакахаеш... Сэрца сваё трымай у ланцугах... Бяжы адсюль, бяжы, цябе ж заб’юць...

Выходзяць.
ІЗЯСЛАЎ (апрытомнеў). Злавіць яе!.. Злавіць яе, дружына! Бо гэта ведзьма... Ведзьма! Ведзьма! Ведзьма!


Лета 1066 года. Полацк. Правы бераг 




Дзвіны з белымі воблакамі над белай-белай




Полацкай Сафіяй. З’яўляецца ГУСЛЯР.

ГУСЛЯР (спявае)


На сёмым на веку Траяна


Уздумаў Ўсяслаў варажыць


Аб дзеўчыне любай-каханай,


Якую хацеў заручыць.


Ён з розумам хітрым памкнуўся


На Кіеў, дзе княжаць браты


І дзідай да іх дакрануўся,


Парушыў пасад залаты.


Апоўначы ён з Белгарода,


Бы звер-лют у Ноўгарад збег,


Вароты адкрыў там, і потым


Бы воўк да Нямігі прыбег.
З’яўляюцца БАЛАБОС і ВЯРЫГА

ў абліччы манаха.

БАЛАБОС.
Дзівіся, кіяўлянін... Вось Сафія! Сафійка наша мкнецца да нябёсаў.

ВЯРЫГА. Сафія ёсць і ў Кіеве...

БАЛАБОС. Я бачыў... Ды над Дзвіной яна нібы вышэй, як воблака вісіць сярод аблокаў... І робіць ясным сэрца, чыстым вока. А вунь гусляр! Паслухай вешчуна.

Гэй, дзед! Ці не скажаш госцю паўднёваму: навошта на зямлі родзяцца князі, святары, праведнікі і ўсялякія іншыя дабрадзеі?

ГУСЛЯР. Каб людзі бачылі, якімі трэба быць...

БАЛАБОС. А навошта родзяцца ліхадзеі?

ГУСЛЯР. Каб людзі бачылі, якімі быць не трэба.

БАЛАБОС. А самі людзі навошта родзяцца?

ГУСЛЯР. А чорт іх ведае... (Выходзіць.)

ВЯРЫГА. Давай да справы! Ты не памыліўся?

БАЛАБОС. Кажу табе: яна гэта, яна! З’явілася у Полацку нядаўна. Жыве у лесе.. Зёлкі-травы варыць, што ўсім дапамагаюць ад хвароб. І Богу моліцца! А над дзіцём пашэпча, якое аж сінее, так крычыць, рукой пагладзіць і дзіцёнак спіць.

ВЯРЫГА. Прыгожая?

БАЛАБОС. Аслепнуць нават можна! Такіх князям, толькі князям кахаць. Ну і няўжо яна ад князя збегла?

ВЯРЫГА. Як яе клічуць тут?

БАЛАБОС. Ўсе завуць Русінай.

ВЯРЫГА. Русінай?!

БАЛАБОС. Так.

ВЯРЫГА. Тады гэта яна! Князю адмовіла! Ты гэта разумееш?

БАЛАБОС. Ну бацьку не паслухацца ці маці... Хоць і за гэта пакарае Бог... Але каб князя... гэта ж Страшны суд...

ВЯРЫГА. Суд і адбыўся. Бацьку ўжо забілі... Не, не забілі! Ваявода знік, як толькі знікла любая дачушка, якую князь ўсім сэрцам пакахаў. Не на забаўкі клікаў, а як жонку, княгінею хацеў яе зрабіць.

БАЛАБОС. Ды хоць бы й на забаўкі... Гэта ж шчасце. Для дзеўкі — князь... А мо ён вельмі брыдкі?

ВЯРЫГА. Князь брыдкім не бывае! Гэта — князь!

БАЛАБОС. А смерд хоць і прыгожы — гэта гразь. А мо яна і бацьку тут хавае?

ВЯРЫГА. Не-е... Ваявода ў іншым месцы. Ён не тут.

На беразе з’яўляюцца дзяўчаты з

краскамі. Водзяць карагод.

ДЗЯЎЧАТЫ (спяваюць)


На граной нядзелі


Русалкі сядзелі,


Рана-ранюсенька,


Русалкі сядзелі.


Русалкі сядзелі,


На дзевак глядзелі.


Ой, рана-рана,


На дзевак глядзелі.

(Выходзяць.)

БАЛАБОС. Русальны тыдзень, сёмуха мінула. Сёння чацьвер, русальчын вялікдзень. Пайшлі да яру апранаць Русалку, а лепей мовіць, дзеўку распранаць. Каб памачыўшы ў рэчцы яе грудзі,  завесці ў жыта... Я пайду зірну.




Выходзіць. З’яўляецца РУСІНА.

ВЯРЫГА. Ці не жадае юная палачанка падыйсці пад святое благаславенне?

РУСІНА. Я не палачанка, святы айцец... А благаславенне атрымала ў гэтым храме перад Сёмухай...

ВЯРЫГА. І ў цябе лёгка на душы?

РУСІНА. Чаго хоча ад мяне святы айцец?

ВЯРЫГА. Святы айцец хоча, каб ты пайшла за ім туды, дзе твой дом, твая Айчына і, дзе цябе чакае веліч... Мяне паслалі па цябе...

РУСІНА. Я не вярнуся...

ВЯРЫГА. Ваявода плача...

РУСІНА. Бацьку забілі...

ВЯРЫГА. Скуль табе вядома?!

РУСІНА. Сон бачыла...

ВЯРЫГА. На жаль, на жаль, дзяўчынка. Разам з маці.

РУСІНА. Маці жывая, маці ўратавалі...

ВЯРЫГА. І гэта ведаеш? Князь без цябе не можа жыць, Русіна...

РУСІНА. І праз яго мой бацька не жыве!

ВЯРЫГА. Ён у гарачцы закалоў яго, калі даведаўся, што з Кіева ты знікла... Кахае так...

РУСІНА. Так не кахаюць нават і зверы! Мой бацька быў сапраўдным ваяводай...

ВЯРЫГА. Ды каб ён згоду даў...

РУСІНА. Якую згоду?! Каб Ізяслаў дачку змог люта згвалціць?..

ВЯРЫГА. Ён браў цябе за жонку!

РУСІНА. І жонак нельга гвалціць, бо яны пасля гвалтаўнікоў раджаюць... самі.

ВЯРЫГА. Не заўсёды. Наш бацька хросны, Светлы Уладзімір сілком за жонку ўзяў тутэйшую князёўну, бабулю Усяслава і нічога... Яна дзяцей багата нарадзіла...

РУСІНА. Дзеці мае народзяцца з любові...

ВЯРЫГА. Я без цябе, Русіна, не вярнуся... Альбо з табой, альбо з тваёй касой. Так князь сказаў...

РУСІНА. Ідзі...

ВЯРЫГА. Я не пайду!

З’яўляюцца дзяўчаты, падаюць

РУСІНЕ вяночак з лілей.

ДЗЯЎЧАТЫ. Цябе абралі... (Спяваюць.)


На гронай нядзелі,


Русалкі сядзелі,


Рана-ранюсенька.


Русалкі сядзелі.

ДЗЯЎЧАТЫ пачынаюць прыбіраць РУСІНУ.

РУСІНА (спявае)


Дзевачкі-сястрыцы,


Падайце вадзіцы,


Ой, рана-рана


Падайце вадзіцы

ДЗЯЎЧАТЫ (спяваюць)


Пададзім вадзіцы,


Душу прычасціці


Ой, рана-рана


Душу прычасціці.

РУСІНА (спявае)


Душа прычасціцца,


Жыццё вараціцца,


Ой, рана-рана


Жыццё вараціцца.

ДЗЯЎЧАТЫ ўплятаюць у валасы

РУСІНЫ зялёныя водарасці і

ўскладаюць на галаву вянок з лілеяў.



Бераг Дзвіны ў іншым месцы. КНЯЗЬ УСЯСЛАЎ



б’ецца на мячы са сваім зброяносцам АЛЕЛЬКАМ.

АЛЕЛЬКА. Калю!

УСЯСЛАЎ. Адбіў!

АЛЕЛЬКА (сячэ). А зверху! З боку! З боку!

УСЯСЛАЎ. Ты не падказвай! Моўчкі трэба біцца.

АЛЕЛЬКА. А хоць і моўчкі! А вось так!

УСЯСЛАЎ. А так!

Б’юцца. КНЯЗЬ УСЯСЛАЎ выбівае ў АЛЕЛЬКІ

меч і валіць яго на зямлю.

АЛЕЛЬКА (блазнуе). О, вялікі князя УСЯСЛАВЕ! О грозны сокал — сонца Полацка! Паскадуй беднага печанега! Маця стары, баця стары, зонка малады! Доцка маленькі! Паскаду-у-уй!

УСЯСЛАЎ. Жыві!

Як толькі КНЯЗЬ УСЯСЛАЎ адвярнуўся, АЛЕЛЬКА

выхапіў кінжал і кінуўся на князя.

АЛЕЛЬКА. А ты, сябака, здохні!

КНЯЗЬ УСЯСЛАЎ перахапіў 

руку з кінжалам і выкруціў яе.

УСЯСЛАЎ. Ты так аддзячыў, нелюдзь, мне за літасць?!

АЛЕЛЬКА. Не я, мой князь, не я!.. Бо быў я печанегам! Цяпер жа я, Алелька, твой слуга, якому ты руку зламаць задумаў... Ой, князь, баліць! Ой, княжа, адпусці!



КНЯЗЬ УСЯСЛАЎ адпускае АЛЕЛЬКУ, той стогне.

Не мне вучыць светлага  князя, але ворага, калі не забіць, дык трэба хоць трошкі пакалечыць. Зломіш меч — знойдзецца нож, адбярэш нож — падбярэ камень. А пакалечыш — пакуль паправіцца мо і паразумнее.

УСЯСЛАЎ. Збавіцель ворагаў даў запавет любіць...

АЛЕЛЬКА. Што ворагаў? Братоў любіць цяжэй...





З’яўляецца БАЛАБОС.

БАЛАБОС. Даруй за злую вестку, князь... Бяда! 

УСЯСЛАЎ. Кажы!

БАЛАБОС. Як ведаеш, у гэтую пару Русалку апранаюць палачанкі і з песнямі адводзяць ад Дзвіны да поля да жытнёвага...

УСЯСЛАЎ. Дык што?

БАЛАБОС. Ты гэта сам у Полацку дазволіў.

УСЯСЛАЎ. І ў чым бяда? Русалку утапілі?

БАЛАБОС. Абралі ведзьму! Ў жыта завялі! І папрасілі каласкі палашчыць, каб наліліся сілай да жніва! А ў гэты час як грымне нешта ў лесе, як загудзе...

УСЯСЛАЎ (да Алелькі). Ты чуў?

АЛЕЛЬКА. Не, я не чуў. Ды й неба чыстае.

БАЛАБОС. Тады адкуль грымоты? Яшчэ й віхор па полі закруціўся... Нібы вужака... Галава у жыце, а хвост да неба... Смокча з поля пыл...

УСЯСЛАЎ. Во беднай дзеўцы будзе... Спачатку ўгаварылі стаць Русалкай, каб урадлівай ніва наша стала і тут жа абвясцілі яе ведзьмай... Чыя яна?

БАЛАБОС. Хто?

УСЯСЛАЎ. Да Русалка — ведзьма?

БАЛАБОС. У тым та й справа, княжна, што прыблуда! Збегла з Кіева, бо там... ўсім людзям шкоды нарабіла... Мароз і град на горад напусціла і прыцемкі апоўдні... Там хваробы косяць людзей нібы траву каса.

УСЯСЛАЎ. Табе вядома?..

БАЛАБОС. Яе святы айцец пазнаў... Манах вандроўны... Ён з Кіева... Вунь-вунь яе вядуць!

Некалькі мужчын і жанчын прыводзяць РУСІНУ

ўсё яшчэ апранутую як Русалка. З імі ВЯРЫГА.

УСЯСЛАЎ. Алелька, дай ёй плашч... Глядзець на ведзьму голаю няможна...

АЛЕЛЬКА ахінае сваім плашчом РУСІНУ.
Што здарылася ў княстве, палачане?

ВЯРЫГА. Князь Усяслаў...

УСЯСЛАЎ. Пытаўся ў палачан... Ты палачанін?

ВЯРЫГА. Даруй мне, князь...

УСЯСЛАЎ. Што адбылося?

БАЛАБОС (паказвае на Русіну). Ведзьма... Гэта – ведзьма...

УСЯСЛАЎ (да Русіны). Хадзі сюды...

РУСІНА падыходзіць.

І князью праўду адкажы: ты – ведзьма? Глядзі мне ў вочы!

РУСІНА. Калі б ад д’ябла сілу мела я... Хто б да цябе мяне прывесці здолеў?

УСЯСЛАЎ. Цябе спытаўся! Ты сказаць павінна... Ты — ведзьма?

РУСІНА. Не.

УСЯСЛАЎ. І гэта праўда?

РУСІНА. Праўда.

УСЯСЛАЎ. Князь адну праўду, адну праўду мае... Яшчэ хто скажа?

БАЛАБОС. Ведзьма... Гэта ведзьма...

УСЯСЛАЎ. Ты праўду кажаш?

БАЛАБОС. Ну...

УСЯСЛАЎ. І гэта праўда. Значыць праўды дзве.

ВЯРЫГА. Сказаць мне можна?

УСЯСЛАЎ. Кажы, святы айцец...

ВЯРЫГА. Я з Кіева... Я ведаю яе...

УСЯСЛАЎ. І што?

ВЯРЫГА. Гэта Русіна, дачка ваяводы. Яе вачэй баяліся ўсе змалку... Зірне і ўсё! Чакай злыбяды... Уранку на нябёсах ні хмурынкі... Пад вечар, скажа, будзе дождж. І дождж пад вечар!

АЛЕЛЬКА. У нас даўно дажджу, князь, не было... Засохла ўсё. Хай Полацк наш падмочыць.

УСЯСЛАЎ. Зрабі нам дождж...

РУСІНА. Дождж толькі Бог дае...

ВЯРЫГА. У Кіеве бяда... Князь Ізяслаў сустрэў яе ў лесе... На паляванні. Для варажбы яна збірала зёлкі. Зірнула ў вочы князю... Сохне ён. А конь ягоны тым жа тыднем здох...

АЛЕЛЬКА. А жарабка навошта ты згубіла? Навошта жарабку глядзець у вочы?

УСЯСЛАЎ (да Русіны). Ты ходзіш у царкву?

ВЯРЫГА. Князь Усяслаў..

УСЯСЛАЎ. Я у яе спытаўся! Адказвай.

РУСІНА. Я верую.

ВЯРЫГА. Ходзіць яна, ходзіць... Толькі пры ёй прад абразамі свечкі... трышчаць, капцяць і тухнуць... Я гэта бачыў сам...

УСЯСЛАЎ. Перахрысціся...





ВЯРЫГА хрысціцца.

ВЯРЫГА. Ад горачы яе бацька — ваявода... памёр нядаўна... Ну а яе старэнькая матуля, усе вочы выплакаўшы, рушыла ў Канстанцінопаль, каб у святых месцах маліць Бога за яе грэшную душу. А верным служкам Кіеўскай царквы наказала аддаць яе ў манастыр, каб строгім жыццём і строгім пастом выгнаць са свайго цела ўсё нячыстае... Толькі яна не паслухала запавету роднай маці і збегла з Кіева, знайшоўшы тут прытулак. Князь Ізяслаў загадаў яе прывесці, каб зняць з яго закляцце, а пасля... аддаць у манастыр. Я доўга яе шукаў і знайшоў. Пазбаўся ад яе, князь Усяслаў! Калі няшчасці і беды яшчэ не наваліліся на Полацк, дык неўзабаве абавязкова з’явяцца... Яна ўсё цёмнае, усё злое прыцягвае да таго месца, дзе жыве.

УСЯСЛАЎ. Звязаць яе!

РУСІНУ вяжуць.

Як рукі, так і ногі!

РУСІНА. Даруй ім, Госпадзі...

УСЯСЛАЎ. Маліся не за нас, а за сябе! Святы айцец пераканаў мяне, што ты з нячыстай сілаю ў радне... І два шляхі табе: адзін вядзе ў Кіеў, у манастыр, калі вядзьмарка ты... А калі не, дык тут... выпрабаванне! З даўніх часоў, калі абвінавацяць каго ў ведзьмярстве, вяжуць рукі-ногі і кідаюць у Дзвіну... Не вынырне – значыць напрасліна, быў чалавек нявінны, а калі вынырне – нячысты дапамог... І люд з тым абыходзіцца як з д’яблам: прывяжуць моцна да сухога дрэва, а потым абкладуць сухой саломай, быллём гаручым, а пасля падпаляць... Ну што? У Кіеў пойдзеш са святым айцом.

РУСІНА. Я застаюся тут...

УСЯСЛАЎ. Тады выпрабаванне.

РУСІНА. Мне д’ябал памагаць ніяк не будзе. Калі ж паможа толькі Бог адзін...

АЛЕЛЬКА. А хто яе скажы, князь, вінаваціць?

УСЯСЛАЎ. Ды вось... Святы айцец..

АЛЕЛЬКА. Ды я ў яго на сповядзі не быў. І скуль мне ведаць – ён айцец ці свёкар?

ВЯРЫГА. Грэх, сын мой...

АЛЕЛЬКА. Я табе не сын... Мяне ад бацькі маці нарадзіла... Люд полацкі! Яе ён вінаваціць! А я яго! Хай здыме капюшон! Бо ён хавае рожкі! Ён не святар! Воўк у авечай скуры! Ён чорт! Ён злыдзень! Чую! Чую! Чую!

ВЯРЫГА. Вар’ят... Князь супыні яго...

УСЯСЛАЎ. Ён не вар’ят... Ён дбайны княскі служка...

АЛЕЛЬКА (падбягае да Вярыгі, здымае капюшон). Вось, вось яны! Над скронямі растуць! Во гэты во зломаны.

ВЯРЫГА. Ды адчапіся ты, прыдурак!

АЛЕЛЬКА. То сынам буў... Цяпер ужо прыдурак. Хіба не чорт?

УСЯСЛАЎ. Ты праўду кажаш?

АЛЕЛЬКА. Ты хіба не бачыш? Вось рогі... Гэты залаты... Вунь як пад сонцам ззяе. Вочы слепнуць... А гэты касцяны... надгрызены, а, можа, надламаны...

ВЯРЫГА. Ён хворы.

УСЯСЛАЎ. А раптам нейкі дух сыйшоў на хлопца? (да Алелькі.) Пытаюся яшчэ: ты праўду кажаш?

АЛЕЛЬКА. Праўду.

УСЯСЛАЎ. Так можна і мяне абвінаваціць?

АЛЕЛЬКА. Цябе?

УСЯСЛАЎ. Мяне.

АЛЕЛЬКА. Ды гэта мне раз плюнуць. Ты нарадзіўся, князь, ад чарадзейства! Пра гэта ведаюць усе, але маўчаць... Канечне, як жа князя вінаваціць!! А ты начамі робішся ваўком і да світанку гойсаеш па лесе! А потым перакінешся ў князя, кіруеш Полацкам і судзіш тут людзей... Я ля цябе і ведаю ўсё добра...

УСЯСЛАЎ. Я што, вядзьмак!

АЛЕЛЬКА. Вядзьмак.

УСЯСЛАЎ. Ты рызыкуеш...

АЛЕЛЬКА. З сумленнем, княжа, небяспечна жыць. Сячы мне галаву, але яна... без цела грэшнага табе ўсё шчыра скажа (паказвае на Русіну). Ды ты анела хочаш загубіць! Якога Бог паслаў нам на збавенне. Яе звязаў — вяжы, князь, і мяне.

УСЯСЛАЎ. Звязаць яго!





АЛЕЛЬКУ вяжуць.

АЛЕЛЬКА. Каб чорныя яшчэ чарнейшым сталі — усё светлае прыбілі і звязалі. Цярпі, сястра...

УСЯСЛАЎ. Палачане! Вы чулі толькі што, як гэты чалавек (паказвае на Вярыгу) абвінаваціў гэтую дзяўчыну ў чарадзействе... А чарадзейства брыдкае для Бога, для веры брыдкае. Яго агнём выпальваем мы з зямлі ўсёй нашай больш за сто гадоў. І каб памылкі лютай не было, прыдумалі дзяды выпрабаванне. Вадой Дзвіны, а потым і агнём... (падыходзіць да Вярыгі). Ты пра яе казаў, што яна ведзьма?

ВЯРЫГА. Казаў.

УСЯСЛАЎ (да Русіны). Цябе спіхнуць у вір... (да Вярыгі). Але ж слуга мой, верны мой Алелька цябе, святы айцец, абвінаваціў... І нават рогі на ілбе тваім ён бачыў...

АЛЕЛЬКА. Я й цяпер іх вельмі добра бачу...

УСЯСЛАЎ. Прайдзі і ты выпрабаванне з ім. Ён вынырне, калі сказаў няпраўду як і яна, калі вядзьмарства ёсць... І будуць смерцю лютай пакараны...

АЛЕЛЬКА (да Русіны). Ты плаваць хоць умееш?..

РУСІНА. Так, умею..

АЛЕЛЬКА. А я адразу каменем на дно... З маленства плаваў спрытна... як сякера. Так што ўчапіся добра за мяне і будзеш як і я невінаватая на дне ляжаць.

УСЯСЛАЎ. Аднак, калі ты вынырнеш з Дзвіны, а я не яны... тады ты не святар, цябе тут спаляць!

ВЯРЫГА. Але ж ён вінаваціў і цябе.

УСЯСЛАЎ. Я гэта помню. Звязаць яго! (Да народа.) Людзі! Палачане! Я ў Полацку тварыў над вамі суд па сэрцу, па сумленню і па Богу, як і належыць князю... Ці меў хто з вас крыўду на мяне?

БАЛАБОС. Не мелі, княжа, не мелі...

УСЯСЛАЎ. Звязаць яго!

БАЛАБОС. За што?

УСЯСЛАЎ. Выпрабаванне... Хіба не казаў ты, што яна ведзьма?

БАЛАБОС (разгубленна). Я... Я...





БАЛАБОСА вяжуць.

ВЯРЫГА (да Усяслава). Дык і цябе ж назвалі Чарадзеем! А калі гэта праўда?! Што тады?

УСЯСЛАЎ. А я й прайду выпрабаванне з вамі... Вяжыце рукі мне! Вы што аглухлі?! Я два разы загадаваць не буду!!





УСЯСЛАВУ звязваюць рукі.

Кажу вам людзі: у нейкім ачмурэнні Алелька мой слуга, мяне абвінаваціў у вядзьмарстве. Клянуся вам, што ўсё гэта няпраўда! Я толькі князь ваш, а прад Богам — раб. Заўжды цураўся я нячыстай сілы. І гэта даказаць гатовы вам выпрабаваннем продкаў...

УСЕ. Князь! Што ты, князь!! Мы верым табе, верым!

УСЯСЛАЎ. Усім маўчаць! Бо гэта воля князя! Выпрабаванне пройдзе і дзяўчына! Або прызнаецца ў сваім вядзьмарстве людзям. Кажы!

РУСІНА. Усё што маю — маю ўсё ад Бога. Ён даў усё, за ўсё Ён і спытае...

УСЯСЛАЎ. Вядзіце да абрыву нас, але... хто нас абвінаваціў... іх таксама... Хай поплеч стануць з намі над Дзвіной... Я дам загад — усіх спіхнуць з абрыва! Адначасова! І мяне таксама!





Усіх вядуць да абрыва.

БАЛАБОС. Князь, пашкадуй і дай сказаць! Я саграшыў!

УСЯСЛАЎ. А саграшыў, дык кайся!

БАЛАБОС (паказвае на Вярыгу). Ён не манах! Ён служка Ізяслава! Прыехаў з Кіева, каб вось яе забраць... Яна не пагадзілася! Тады... ён даў мне грошай, каб я люд наш падбухторыў, што ведзьма каля Полацка жыве... Яму так трэба звезці яе ў Кіеў...

УСЯСЛАЎ. А гэта праўда?

БАЛАБОС. Гэта, князь мой, праўда... Калі за гэта кінуць у Дзвіну... я далібог, не вынырну ніколі... Князь, пашкадуй!

УСЯСЛАЎ (да Вярыгі). Глядзі мне ў вочы! Ты! Святы айцец! Гэта праўда?

ВЯРЫГА. Праўда...

АЛЕЛЬКА. Так, княжа, нешта рукі ўжо замлелі. Скажы-ка ты, каб нас з ёй развязалі... Яна не ведзьма, ён жа чорт з рагамі. Як я й казаў... Скажы, каб развязалі...

УСЯСЛАЎ. Але ж ты вінаваціў і мяне...

АЛЕЛЬКА. А што ж рабіць было? Ты быў з ім заадно! А калі нехта заадно з нячыстым — ён сам нячысты, з д’яблам заадно — сам д’яблам робіцца... Хоць гэта князь, хоць бацька... Ты праўду любіш — праўду я й сказаў...

УСЯСЛАЎ. Апроч яго й мяне ўсіх развязаць!




АЛЕЛЬКУ, РУСІНУ і БАЛАБОСА развязваюць.

АЛЕЛЬКА. Купацца, дзеўка, будзем на Купалле. Цяпер вада халодная ў Дзвіне.

УСЯСЛАЎ (да Вярыгі). Мы засталіся звязаныя ўдвух... святы айцец...

ВЯРЫГА. Мяне паслаў у Полацк Ізяслаў... Я ёсць пляменнік кіеўскага князя!

УСЯСЛАЎ. Пляменнік князя перша ідзе да князя, а не ганяе ведзьмаў па лясах.

ВЯРЫГА. Яна нявеста князя...

РУСІНА. Не! Няпраўда! Бо жаніха ніколі я не мела! 

ВЯРЫГА. Ён загадаў прывезці яе ў Кіеў... Жывую або мёртвую.

УСЯСЛАЎ. Цяпер я ёй павінны буду верыць... і без выпрабавання... А цябе.... я пасылаю на выпрабаванне... Сябе таксама... Слухайце усе! Калі з абрыва ён не зваліцца, хай будзе вольным... Нават, калі уніз спіхне мяне, нават калі ў Дзвіне я захлынуся! Тады хай будзе ён — пляменнік Ізяслава. Адразу ж развязаць і даць каня... Хай едзе ў Кіеў! Трымайся за зямлю, святы айцец! Пляменнічак! Абараняйся!

КНЯЗЬ УСЯСЛАЎ штурхае плячом ВЯРЫГУ

да краю абрыва. Яны абодва звязаныя пачынаюць біцца.

ВЯРЫГА. Князь Кіеўскі ніколі не даруе!

УСЯСЛАЎ. Даруе Бог!

КНЯЗЬ УСЯСЛАЎ скідвае ВЯРЫГУ з

абрыву ў Дзвіну.

Даруй, Дзвіна, што я цябе забрудзіў...

Бераг Дзвіны ў лесе. З’яўляецца ГУСЛЯР.

ГУСЛЯР (спявае)


На таку жыццё кладзецца


Неспадзейна,


І душу ад цела веюць


Безнадзейна.


Берагі ў крыві Нямігі


Па калені;


Не дабро на іх пасеяў


Сейбіт жменяй.

З’яўляецца РУСІНА і ДЗЯЎЧАТЫ.

ДЗЯЎЧАТЫ (водзяць карагод і спяваюць)

Адлятае, саколічак, далятае,


Пакідае сакаліну, пакідае

РУСІНА (спявае) 


Ой, вярніся, саколічак, ой вярніся.


Не вершнішся саколічак, азірніся.


Я на тваё шэра пер’е нагляджуся


І табою, саколічак, нацешуся.

ДЗЯЎЧАТЫ 


Ад’язжае твой міленькі, ад’язжае,


Не пры кім цябе, малоду, пакідае.

РУСІНА


Ой, вярніся, мой міленькі, ой вярніся,


Не вернешся, хоць разочак азірніся.


Я табою, мой міленькі, нацешуся


І та тваё бела ліца нагляджуся.

ДЗЯЎЧАТЫ


Адлятае, саколічак, адлятае,


Пакідае сакаліну, пакідае.





З’яўляецца АЛЕЛЬКА.
АЛЕЛЬКА. Саколік адляцеў, а вось вам певень! Ці верабей!

Ганяецца за дзяўчатамі, тыя са смехам

разбягаюцца. РУСІНА пляце вяночак.
Прымі мяне ў свой лес, о Чарадзейка!

РУСІНА (ідзе да сваёй хаціны і вяртаецца з конаўкай). Цябе вітае лес, о, добры рыцар...

АЛЕЛЬКА (п’е). Рыцар прыйшоў сказаць, што ён... прыдурак! Ты кіеўская ведзьма насамрэч! Мала таго, што з глузду з’ехаў Ізяслаў, дык ты і нашага князя зачаравала! Ты мне... мне нарабіла шкоды! Пасля таго, як ён цябе пабачыў — ён не спіць! А як можа княскі служка спаць, калі князь не спіць. Ён не спіць, таму што закахаўся, а за што пакутую я? Чаго ты глядзіш? Налі яшчэ! Конаўка пустая.

РУСІНА налівае ў конаўку.

АЛЕЛЬКА п’е.

Смачна! Нешта трэба рабіць... Я змарнеў... Ён худнее ад кахання, а я ад недасыпу. Вось што я прыдумаў: або ты яго пакахай, калі можаш... або я цябе спіхну ў Дзвіну... і нарэшце  высплюся... Каторы тыдзень мы прыязджаем на паляванне толькі на гэты бераг. Тут нават мышэй няма... А ён загадвае ехаць сюды. Ён хоча здабыць тут дзічыну... а дзічына гэтая ты!  (Трубіць у рог.) Толькі ён баіцца! Смех! Пры самай лютай сячы заўжды наперадзе мячом махае, а тут як хлапчук... Не, дарма мы таго попіка кіеўскага ўтапілі... Ён хоць і хлусіў, а казаў праўду. Ты — ведзьма... (Трубіць у рог.) Ён зараз будзе тут... Калі ты хочаш з ім як з Ізяславам... лепей уцякай адсюль у Ноўгарад ці яшчэ куды...

РУСІНА. А калі я раскажу князю, што ты мне зараз паведаміў...

АЛЕЛЬКА. Тады мне не трэба будзе стрыгчыся...

РУСІНА. Чаму?

АЛЕЛЬКА. Ён адсячэ мне галаву.

АЛЕЛЬКА трубіць у рог і выбягае.

РУСІНА хаваецца ў гушчары. З’яўляецца

КНЯЗЬ УСЯСЛАЎ з лукам у руцэ.

УСЯСЛАЎ. Тут нехта ёсць... Тут нехта ёсць, я чую...

РУСІНА (з’яўляецца ў гушчары). Князь, не страляй! Ты ў сэрца мне патрапіш! А я зачараваная казуля, што некалі пабачыла ў лесе, як вольны віцязь ехаў на кані.. Ва ўбранні залатым і сонечным шаломе... І я няшчаснае пушчанскае дзіця ў рыцара ўсім сэрцам закахана... Ты ўяўляеш? Бор кахае рэчку.. Ці ружа буйны вецер пакахала? Або крынічка грознага зубра, што мімаходзь вады з яе напіўся. Я змучылася ўся і духі лесу з мяне зрабілі вабную дзяўчыну, каб віцязя свайго змагла кахаць, а мо і ён, калі мяне сустрэне, магчыма... змог бы... змог бы пакахаць... Аданак, калі ў параненае сэрца... страла патрапіць... дык заб’е каханне і зноўку я казуляю зраблюся... Князь, не страляй... і Бог узнагародзіць...

УСЯСЛАЎ (апускае лук і ломіць стралу). У Полацку ніхто цяпер не будзе і не адважыцца казулю ўпаляваць.

РУСІНА. О, дзякуй, светлы князь! 

Схіляецца перад УСЯСЛАВАМ і цалуе яму рукі.

УСЯСЛАЎ. Ты... падыміся...

РУСІНА (не падымаецца). Божа, як мне добра... Як хораша...

УСЯСЛАЎ. Скажы мне, дзе твой віцязь?

РУСІНА. Ён далёка.

УСЯСЛАЎ. А дзе?

РУСІНА. І вельмі блізка. Побач. Побач. Тут. І толькі, каб мне быць каля яго — зраблюся коткай, дзікаю казуляй, вярбой над возерам, рамонкам, васільком, блакітным небам, сонцам, яснай зоркай... І побач буду... Калі ж ён захоча — то я памру, завяну, згіну, згасну... Мой віцязь, мой чароўны Усяслаў...

Абдымае князя і вядзе да хаціны.

З’яўляецца АЛЕЛЬКА. Трубіць у рог.

ДЗЯЎЧАТЫ водзяць карагод.

ДЗЯЎЧАТЫ (спяваюць)


Ой, у полі жыта


Сцелецца нізенька,


Добра таму жыці


Што любоў блізенька.


Блізка яна блізка,


Ды яшчэ не далёка


Цераз два заборы,


Цераз сад зялёны.


Я тыя заборы


Ды й пераламаю,


Я свайго мілога


Ўдалёку пазнаю,


Што б ветры не дулі,


Птушкі не клявалі,


Што б майго мілога,


Другія не кахалі.


Ой пайду ў садочак


Ды чарву лісточак,


Да панакрываю 


Мілага слядочак...

АКТ ДРУГІ

Бераг Дзвіны перад князскім палацам

у Полацку. З’яўляецца ГУСЛЯР.

ГУСЛЯР (спявае)


На Нямізе снапы сцелюць


Галавамі,


А малоцяць жа стальнымі


Іх цапамі.


На таку жыццё кладзецца


Неспадзейна,


І душу ад цела веюць


Безнадзейна.


Берагі ў крыві Нямігі


Па калені;


Не дабро на іх пасеяў


Сейбіт жменяй,


А былі яны гусценька


Ў процьмах вузкіх


Там засеяны касцямі


Сыноў рускіх.

Уваходзіць КНЯЗЬ ІЗЯСЛАЎ, КНЯЗЬ СВЯТАСЛАЎ

і некалькі дружыннікаў. Насустрач ім выходзіць

АЛЕЛЬКА.

АЛЕЛЬКА. Вітае шчыра падарожных Полацк! Наш добры князь у госці запрашае! І пачастуе добра ўсіх віном і півам!

ІЗЯСЛАЎ. Хай выйдзе князь сюды!

АЛЕЛЬКА. Калі вы госці, дык ідзіце ў госці, а калі не — ідзіце вы...

ІЗЯСЛАЎ. Ты быдла, смерд!

АЛЕЛЬКА. А ты хто, аскялюбак! Вас многа тут! І я тут не адзін! (Выхапіў меч.)
СВЯТАСЛАЎ. Цішэй, цішэй... Ты, ратнік, супакойся. Мы з Кіева. Вось гэта Ізяслаў. Князь кіеўскі... Я ж буду Святаслаў... З Чарнігава. І мы браты... браты мы Усяслава. Пакліч яго.

АЛЕЛЬКА. Я нізка пакланюся вам, князі, але... Так да сцяны падыходзяць печанегі ці полаўцы... А князя я паклічу (выходзіць)

СВЯТАСЛАЎ (Ізяславу). Ты як хлапчук. Перад слугой няёмка.

ІЗЯСЛАЎ. Ды я...

СВЯТАСЛАЎ. Маўчы! З гарачым сэрцам можа быць пастух, што закаханы ў сваю пастушку. Ты ж князь!

ІЗЯСЛАЎ. Я князь...

СВЯТАСЛАЎ. Дык помні гэта, князь!

З’яўляецца УСЯСЛАЎ. За ім ідзе АЛЕЛЬКА.

УСЯСЛАЎ. Калі пажартаваў, паходзіць па плячах бізун. Так з князем не жартуюць (Заўважае ІЗЯСЛАВА і СВЯТАСЛАВА.) Як? Гэта вы? Чаму знянацку так? (Да АЛЕЛЬКІ.) Як смеў ты іх ў палац не запрасіць?!.

СВЯТАСЛАЎ. Ён запрашаў, мой брат, ты не гнявіся...

УСЯСЛАЎ. Мой гнеў цяпер мяняецца на горыч... Не пажадалі вы ўвайсці ў мой дом? У чым я перад вамі правініўся?

ІЗЯСЛАЎ. Не перад намі! Перад зямлёй Русі і перад верай! Перад Святой Царквой, якую ты абразіў!

УСЯСЛАЎ. Абразіў веру я? Царкву? Што ты гаворыш?

СВЯТАСЛАЎ. Вясною ты зрабіў на Ноўгарад паход.

УСЯСЛАЎ. Хіба не вы мяне аб тым прасілі?

ІЗЯСЛАЎ. Цябе прасілі, каб ты наўгародцаў пакараў за здраду! За тое, што Вышата і Парэй да лютых ворагаў зямлі кіеўскай збеглі і чыняць зло ёй. А што зрабіў ты!

УСЯСЛАЎ. Што я зрабіў?

ІЗЯСЛАЎ. Тое, што нават дзікі печанег не здолее зрабіць!

СВЯТАСЛАЎ. Ты загадаў паздымаць з Сафійскага сабора ўсе званы?

ІЗЯСЛАЎ. Ты зняў панікадзіла?!

УСЯСЛАЎ. Я.

СВЯТАСЛАЎ. Брат мой, гэта святатацтва....

УСЯСЛАЎ. Гэта пакаранне, брат мой... Вы ведаеце, што Ноўгарад ганарлівы, бо некалі быў Айчынай дзеда нашага Вялікага Уладзіміра. Ён заўсёды быў непакорлівы і чыніў зло як Кіеву, так і Полацку. Лепшыя людзі яго Парэй і Вышата ваююць супраць нас! Я сказаў наўгародцам пакуль у душах вашых не з’явіцца пакора — маці любові і не знікне гардыня — маці граху... не пачуеце звану наўгародскай Сафіі і маліцца будзеце цемразі, бо святыя воблікі з абразоў не хочуць глядзець на справы рук вашых... Таму я і здымаю са ўсіх храмаў Ноўгарада ўсе званы і панікадзіла!

СВЯТАСЛАЎ. Хто права табе даў судзіць так строга?

УСЯСЛАЎ. А вам хто права даў паслаць мяне туды? Караць народ за здраду двух вельможаў?

ІЗЯСЛАЎ. Ты заўтра ж павязеш званы ў Ноўгарад, запросіш на плошчу народнае веча, станеш перад наўгародцамі на калені і папросіш іх дараваць табе.

УСЯСЛАЎ. Калі вы загадваеце — я адвязу званы. Але на калені я не стану. Ні перад Ноўгарадам... Ні перад Кіевам!

ІЗЯСЛАЎ. Станеш!

СВЯТАСЛАЎ. Браты, браты, вы што? Князь Ізяслаў, князь Усяслаў! Разумны муж памылкі выпраўляе, а новыя нашто ж рабіць... Спакойна (да УСЯСЛАВА).  Ты б загадаў, каб нам далі віна. А можа сам нам вынесі збанок. Я так гасцей заўсёды сустракаю.

УСЯСЛАЎ. Хадземце ў палац...

СВЯТАСЛАЎ. Тут пачалі размову, тут і скончым.

УСЯСЛАЎ. Тады чакайце. Я прыду з віном.

УСЯСЛАЎ і АЛЕЛЬКА выходзяць.

СВЯТАСЛАЎ. Табе яна патрэбна ці вайна? Хто ж ставіць, брат мой, князя на калені? Ды ўсе бабы гэтага не варты! Ты хворы!

ІЗЯСЛАЎ. Я не хворы! Проста мёртвы... Бо надта доўга я яе не бачыў.

З’яўляецца БАЛАБОС.

БАЛАБОС. Даруйце, светлыя князі за дзёрзкасць. І калі дзёрзкасць вам падасцца надта ўжо пачварнай, то я... Бо Кіеў ж для мяне.

СВЯТАСЛАЎ. Кажы!

БАЛАБОС. Тут! Тут жыве вядзьмарка, якую ў Кіеве хацелі вы спаліць, якая Кіеў надта счаравала. Яе прыгрэў наш князь...

СВЯТАСЛАЎ. Як зваць яе?

БАЛАБОС. Русінай.

ІЗЯСЛАЎ. І дзе яна!

БАЛАБОС. Ды тут! Жыве ў Палацы... Князь яе любіць!

СВЯТАСЛАЎ. Замаўчы!

ІЗЯСЛАЎ. Заб’ю!

СВЯТАСЛАЎ (да БАЛАБОСА). Ідзі адсюль!

БАЛАБОС. Ды я хацеў як лепей... (знікае).

СВЯТАСЛАЎ (да ІЗЯСЛАВА). Князь, глупства не рабі! Прашу цябе...




Вяртаецца УСЯСЛАЎ з віном.

УСЯСЛАЎ. Браты! Вада ў Дняпры як і вада ў Дзвіне... жывая як віно ў гэтым збане. Давайце вып’ем.

ІЗЯСЛАЎ. Дзе пляменнік мой?

УСЯСЛАЎ. Які пляменнік?

ІЗЯСЛАЎ. Мой! Яго завуць Вярыга!

УСЯСЛАЎ. Імя я гэтае ўпершыню пачуў, а вось адзін тут нечасцівец быў. І як манах нібыта па-абліччы, ды не манах, ён хлусіў. І называў сябе тваім пляменнікам! І шукаў у маім княстве ведзьму.

ІЗЯСЛАЎ. Дзе яна?!

УСЯСЛАЎ. Ён на дне Дзвіны. А пра каго ты пытаешся — не ведаю!

СВЯТАСЛАЎ. Пытаецца ў цябе ён пра Русіну... Аддай яе, або скажы, што тут яе няма.

УСЯСЛАЎ. Не тое і не тое.

ІЗЯСЛАЎ. Што не тое?!

УСЯСЛАЎ. Яна тут. А аддаць яе я змагу толькі тады, калі яна сама за табой пойдзе! Паклікаць яе?!

ІЗЯСЛАЎ. Мой прашчур Святаслаў казаў: іду на вы!

УСЯСЛАЎ. Ён і маім быў прашчурам таксама!

ІЗЯСЛАЎ. Твой род з’явіўся толькі ад Рагнеды, якую гвалцілі! Ты продак гвалту! 

СВЯТАСЛАЎ. Князь Ізяслаў!






Паўза.

УСЯСЛАЎ. Ідзіце з Полацку. Ніхто вас не зачэпіць. Хай Бог даруе вам ды і ўсім тым, хто сто гадоў таму тут напаскудзіў... Ідзіце.

КНЯЗЬ ІЗЯСЛАЎ,  КНЯЗЬ СВЯТАСЛАЎ і

іх світа выходзяць. З’яўляецца РУСІНА.

А ты куды?

РУСІНА. Я лепш пайду за ім!

УСЯСЛАЎ. Нікуды ты не пойдзеш.

РУСІНА. Вы праз мяне зальеце ўсё крывёй! Лепш мае сэрца ёю  абальецца.

УСЯСЛАЎ. Нікуды ты не пойдзеш.
РУСІНА. Ён жа хворы!

УСЯСЛАЎ. Не проста хворы! Ён яшчэ дурны... А дурня нават Бог лячыць не зможа.

РУСІНА. Вайна, Усяслаў!

УСЯСЛАЎ. Нікуды ты не пойдзеш! Я не дазволю болей Полацк гвалціць.

РУСІНА. Вайна, Усяслаў!

УСЯСЛАЎ. Дай слова мне, што застанешся тут... Хоць свет хай перакуліцца! Дай слова ! Пакланіся! Калі я не пачую тваёй клятвы — замкну ў цераме, вяроўкамі звяжу! І з Полацка нікуды ты не пойдзеш... Алелька!





З’яўляецца АЛЕЛЬКА.

РУСІНА. Не трэба, любы мой... Як скажаш, бо я твая пакорлівая служка. Я звязана табой і без вяровак...

Бераг Нямігі каля Менску.

З’яўляецца ГУСЛЯР.

ГУСЛЯР (спявае)


На Нямізе снапы сцелюць 


Галавамі,


А малоцяць жа стальнымі 


Іх цапамі.


На таку жыццё кладзецца


Неспадзейна,


І душу ад цела веюць


Безнадзейна.


Берагі ў крыві Нямігі


Па калені;


Не дабро на іх пасеяў


Сейбіт жменяй,


А былі яны гусценька


Ў процьмах вузкіх


Там засеяны касцямі


Сыноў рускіх.

З’яўляецца ІЗЯСЛАЎ, СВЯТАСЛАЎ і войска.

ІЗЯСЛАЎ. Вольныя русічы! Браты мае! Не як чужынцаў прывёў я вас да Нямігі! Гэта наша зямля! Спакон веку жылі на ёй браты Кіеву і ворагі ўсім паганым! Але волею нячыстага ўзяйшоў на пасад Усяслаў! Нараджэння яго цьмянае, пасад яго цьмяны, улада яго не ад Бога. Ён прагне разбурыць тое, што збудаваў вялікі Уладзімір! Наш адзіны род, нашу адзіную дзяржаву, веру нашу хрысціянскую! Нападаў на Пскоў. Захапіў Ноўгарад! Скінуў з усіх храмаў званы! Спытаюся вас, хто яго натхняе на гэта і вы мне адкажаце: д’ябал! Вораг чалавеку! Вораг душы нашае! Вораг Богу! І ўсе, хто стаіць за яго таксама ворагі Богу! Дык паўстанем жа на абарону Айца нашага нябеснага і знішчым намесніка д’ябла на зямлі. На Менск! І пад корань семя нячыстага! Секчы ўсіх мужчын, усіх дзецюкоў і тых, у каго пушок пачарнеў пад носам. За Русь! За веру!

Шум бітвы.

СВЯТАСЛАЎ. Спыніся, што ты робіш?

ІЗЯСЛАЎ. Што хачу! Бо я старэйшы! Кіеўскі я князь! (Да войска.) Наперад, мая верная дружына! Дзяцей, жанчын вам аддаю на шчыт!

Ваяўнічыя поклічы. Шум бітвы.

СВЯТАСЛАЎ. Ды ўсе жанчыны на зямлі...

ІЗЯСЛАЎ. Маўчы, мой брат! Маўчы! А то я з Менску ды ў Чарнігаў прама! На Менск! На Менск! Наперад!

Шум бітвы. З’яўляецца БАЛАБОС.

БАЛАБОС. Князь! Князь! Вялікі князь! Мяне паслухай...

ІЗЯСЛАЎ. Ты хто такі?

БАЛАБОС. Я з Полацку... Завуся Балабос. Калі паслухаеш, ой добрае скажу... Пакуль ты тут забаўкі чыніш з Менскам, як хмара чорная сюды плыве Усяслаў... Там войска гэтулькі... лясоў, зямлі ня відна. Мячы, шчыты, ўсё пікі ды шаломы. Яны ужо заўтра будуць на Нямізе...

ІЗЯСЛАЎ (да СВЯТАСЛАВА). Я да дружыны! Ты яму аддзячыш! (Выходзіць.)

СВЯТАСЛАЎ. І як завуць?

БАЛАБОС. Завуся Балабос...

СВЯТАСЛАЎ. Ну і за што ж ты князя ненавідзеш? 

БАЛАБОС. Які ён князь. Са смердам размаўляе, як быццам гэты смерд ягоны брат. І людзі кажуць, што вядзьмарку гэту, Русіну... як хлапчук не зачапіў... Жыве ў пакоях і дагэтуль дзеўка! Няма князёў на Полацкай зямлі! Так, гаўнюкі.. А Кіеў — гэта Кіеў...

СВЯТАСЛАЎ. Табе ад Кіева, ад нас узнагарода. Як Ізяслаў сказаў. Хадзі сюды...

БАЛАБОС падыходзіць. СВЯТАСЛАЎ б’е яго

кінжалам у грудзі.

БАЛАБОС. За што? За што?

СВЯТАСЛАЎ. За Полацк.




Бераг Нямігі. Шацёр. КНЯЗЬ УСЯСЛАЎ




спіць. Над ім РУСІНА. З’яўляецца ГУСЛЯР.

ГУСЛЯР (спявае)


На Нямізе снапы сцелюць


Галавамі,


А малоцяць жа стальнымі 


Іх цапамі.

РУСІНА (спявае)


Адлятае, саколічак, адлятае,


Пакідае сакаліну, пакідае...

ГУСЛЯР (спявае)


На таку жыццё кладзецца


Неспадзейна,


І душу ад цела веюць


Безнадзейна.

РУСІНА (спявае)


Ой, вярніся, мой міленькі, ой вярніся...


Не вернішся, хоць разочак азірніся.

З’яўляецца скрываўлены АЛЕЛЬКА.
АЛЕЛЬКА. Князь спіць?

РУСІНА. Ён толькі што заснуў...

АЛЕЛЬКА. Хай спіць. Дай мне напіцца. У рэчцы аж чырвоная вада. І ўся зямля чырвоная зусім. А неба стала чорным. Крумкачы... закрылі сонца, хмары і аблокі... Ўсё праз цябе, прыгожая... А мо... лепей было табе не нарадзіцца?

УСЯСЛАЎ (прачынаецца). Ці ты язык свой зараз жа прыкусіш, ці я яго адрэжу.

РУСІНА. А за што? Ён праўду кажа...

АЛЕЛЬКА. Даруй мне, князь... Знядужыла дружына... Ой, сеча лютая... Замест вады ў Нямізе кроў цячэ... ў ёй кіеўская з полацкай змяшалась... Да войска выйдзі, князь... Скажы, што-небудзь.

УСЯСЛАЎ. Ідзі. Скажы усім я зараз выйду...





АЛЕЛЬКА выходзіць.

(Да РУСІНЫ.) Падай мне плашч..

РУСІНА падае плашч.

І ў вочы паглядзі! Ты што задумала?

РУСІНА. Нічога, князь... Пра што ты?

УСЯСЛАЎ. Дай нож сюды...

РУСІНА. Які, мой княжа, нож?

УСЯСЛАЎ. Вар’ятка! Калі ты і зарэжашся прад ім, ён і тады не спыніцца ніколі! Аддай мне нож!..

РУСІНА. Як... Як ты здагадаўся?..

УСЯСЛАЎ. Я — чарадзей... Табе гэта вядома... І ведаю усё... Усе наперад... Нож! Нож аддай! Мне колькі паўтараць?





РУСІНА аддае нож.

Прыдумала... Вайна не праз цябе... Калі б не ты... ён бы знайшоў прычыну... ды й без прычыны кроў пачаў бы ліць. Ён без крыві не можа доўга жыць... Без гвалту, гора, страху, без вайны... Калі ўсё добра ў княстве — ён хварэе, калі бяды няма — не хоча жыць! Ён чокнуты, а ты сябе ў ахвяру задумала прынесці... Для яго...

РУСІНА. Не для яго..

УСЯСЛАЎ. Нічога ты не зменіш... Хай ты і я зарэжамся прад ім, а ўслед за намі Полацка палову... Ён будзе прагнуць яшчэ больш крыві... О гэта злая д’ябальская смага... Чым болей п’еш, тым болей хочаш піць... Ты думаеш, што ён цябе кахае? Ён хоча згвалціць... Толькі і ўсяго. Каханне для душы прыносіць радасць і асалоду, калі пабачыш, што каханая твая шчаслівая... няхай сабе і з іншым, а не з табой. І гэта радасць... Радасць ўсёадно.

РУСІНА. Я зразумела ўсё. Аддай мне нож.. І не зраблю я гэтага ніколі.

УСЯСЛАЎ. Я веру (вяртае нож і выходзіць).

РУСІНА. Магутны Божа, зберажы яго...

З’яўляецца ГУСЛЯР і ДЗЯЎЧАТЫ.

ГУСЛЯР  і ДЗЯЎЧАТЫ (спяваюць)


На Нямізе снапы сцелюць


Галавамі,


А малоцяць жа стальнымі 


Іх цапамі.


На таку жыццё кладзецца


Неспадзейна,

І душу ад цела веюць


Безнадзейна.


Берагі ў крыві Нямігі


Па калені;


Не дабро на іх пасеяў


Сейбіт жменяй,


А былі яны гусценька


Ў процьмах вузкіх


Там засеяны касцямі 


Сыноў рускіх.

Бераг Нямігі. КНЯЗЬ УСЯСЛАЎ адзін.

УСЯСЛАЎ. Госпадзі, навучы! Дай зразумець! Калі ўдараць па правай шчацэ — падстаў левую і хто адыме ў цябе верхнюю вопратку — аддай яму і сарочку! Бярыце! Біце! Але мяне! Я скаруся! Я буду цярпець... Я выцерплю! Але... Але... Але... Я — князь... І Полацк мяне лічыць бацькам! Як? Як павінны пачуваць сябе бацька, калі гвалцяць яго дачок і б’юць тваю маці і бацьку. Госпадзі, навучы... Госпадзі, дай зразумець... (Доўгая паўза. Звяртаецца да войска.). Люд полацкі! Браты мае родныя! Ізноў гора і крывавая бяда прыйшла да нас няпрошанай госцей. Страшнае на зямлі нашай чыніцца...  Брат нішчыць брата, родны забівае роднага, хрысціянін сячэ хрысціяніна... Бацька Ізяслава Яраслаў, паміраючы даў запавет любіць адно аднаго і тады Бог будзе з намі. Аднак Ізяслаў не жадае гэтага! Ёе прывёў да сцен Менска сваіх ратнікаў. Ён загадаў перабіць у горадзе ўсіх мужчын і падлеткаў. Дзецям горкім секлі галовы! І калі мы не спынім яго — ён пойдзе далей пустошыць і руйнаваць зямлю полацкую! Забіваць нашых сыноў, а нашых жонак і дачок аддаваць сваім наймітам на шчыт! Каб іх гвалцілі і прадавалі ў рабства печанегам. Мы спынім іх! І кожны палачанін нават калі будзе тапіцца ў Нямізе пацягне за сабой на дно і лютага Яраславіча... Ўсе да Нямігі! На апошні бой!




Ваяўнічыя поклічы. З’яўляецца АЛЕЛЬКА.

АЛЕЛЬКА. Князь Усяслаў, тут да цябе пасланнік...

УСЯСЛАЎ. І ад каго?

АЛЕЛЬКА. Ад князя Ізяслава.

УСЯСЛАЎ. Гані яго!





З’яўляецца Святаслаў.

СВЯТАСЛАЎ. А, можа, перш паслухай. Я князь усё ж, а не дружыннік просты.

УСЯСЛАЎ. Ну, гавары...

СВЯТАСЛАЎ. Скрывавілі Нямігі берагі і сэрца маё беднае крывавіць.

УСЯСЛАЎ. Не я пачаў...

СВЯТАСЛАЎ. Ды і не я таксама! Я здолеў Ізяслава ўгаварыць адвесці войскі пад Смаленск, да Оршы... калі свае ты адвядзеш пад Полацк... Жанчын, дзяцей ніхто чапаць не будзе... Што зроблена то зроблена... Даволі. Пад Оршаю, на беразе Дняпра сустрэцца трэба нам на перамовы. І мір здабыць...

УСЯСЛАЎ. Ну дык прыходзьце ў Полацк.

СВЯТАСЛАЎ. Не хоча Ізяслаў. Табе не верыць.

УСЯСЛАЎ. А я яму павінны буду верыць?

СВЯТАСЛАЎ. Ён князь у Кіеве і першым слова кажа. Перад дружынаю ён крыж пацалаваў, пакляўся, што не зробіць табе шкоды... Я ж прад табой клянуся: кажу праўду. Твой крыж нацельны дай пацалаваць.

УСЯСЛАЎ здымае з сябе крыж. СВЯТАСЛАЎ

цалуе яго, здымае свой і перадае УСЯСЛАВУ.

Клянуся: шкоды не зраблю табе. Спатрэбіцца — абараню ад шкоды.

УСЯСЛАЎ. Хай будзе так.

З’яўляецца АЛЕЛЬКА.

АЛЕЛЬКА. Войскі ад Менску, княжа, адступаюць.. Іх даганяць?

УСЯСЛАЎ. Не! Нашы ад Нямігі адвадзі.

АЛЕЛЬКА. Нашто?

УСЯСЛАЎ. Загад мой чуеш?

АЛЕЛЬКА. Даруй мне, князь...





АЛЕЛЬКА выходзіць.

СВЯТАСЛАЎ. Будзем маліцца, каб з’явіўся мір.

СВЯТАСЛАЎ абдымае УСЯСЛАВА і

яны выходзяць. Вяртаецца АЛЕЛЬКА.

АЛЕЛЬКА. Князь крыкнуў і слуга адразу ж змоўк, а воўк ў авечай скуры той жа воўк.





З’яўляецца ГУСЛЯР.

ГУСЛЯР (спявае).


Берагі ў крыві Нямігі


Па калені;


Не дабро на іх пасеяў


Сейбіт жменяй,


А былі яны гусценька


Ў процьмах вузкіх

Там засеяны касцямі


Сыноў рускіх.

Бераг Дзвіны перад палацам у Полацку.

КНЯЗЬ УСЯСЛАЎ і РУСІНА.

РУСІНА (спявае)


Ой, вярніся, мой міленькі, ой вяніся.


Не вернішся, хоць разочак азірніся.

УСЯСЛАЎ. Чаму тужліва так? Ты плачаш.

РУСІНА. Я не плачу.

УСЯСЛАЎ. Я адчуваю гэта... Чым весялей смяешся зараз ты, тым болей слёзы ў сэрцы закіпаюць...

РУСІНА. Не едзь туды... не едзь у Оршу, любы...

УСЯСЛАЎ. Супакойся. Ўсё будзе добра. Як жа мне не ехаць?

РУСІНА. Я сэрцам прадчуваю: будзе гора...

УСЯСЛАЎ. Чым на Нямізе, большага не будзе.

РУСІНА. Я адчуваю: мне цябе не  ўбачыць, калі паедзеш ты да іх у Оршу.

УСЯСЛАЎ. Я як і ты, Русіна, чарадзей, як і табе Бог даў мне прадчуванне, яно гаворыць мне: са мною будзе добра...

РУСІНА. А мне гаворыць: я цябе не ўбачу... на гэтым свеце больш...

УСЯСЛАЎ. Вядома. Калі збяжыш куды, як толькі я паеду.

РУСІНА. Вазмі мяне з сабой...

УСЯСЛАЎ. Ды што ты? Для Ізяслава гэта ж будзе здзек. Наўмысны, злосны, страшны і нахабны.

РУСІНА. Так, гэта праўда, любы, гэта праўда... Тады... зрабі... зрабі, каханы, так, каб ты паехаў і са мной застаўся...

УСЯСЛАЎ. І што зрабіць?

РУСІНА. Пакінь ты мне дзіцятка...

РУСІНА падымаецца і скідвае з сябе плашч.

РУСІНА (спявае)


Я табою, мой міленькі, нацяшуся,


І на тваё бела ліца нагляджуся...

Бераг Дняпра пад Оршай. З’яўляецца

КНЯЗЬ ІЗЯСЛАЎ, КНЯЗЬ УСЯСЛАЎ і АЛЕЛЬКА.

ІЗЯСЛАЎ. Вітаю Полацк светлы на Дняпры! Няхай яго блакітная вада знясе ў мора ўсю варожасць нашу.
УСЯСЛАЎ. Што князь сказаў — жаданне майго сэрца.

ІЗЯСЛАЎ. Віна для князя!

УСЯСЛАВУ подносяць чару.
УСЯСЛАЎ. Дзе князь Святаслаў?

ІЗЯСЛАЎ. У Кіеве. Па неадкладнай справе.

УСЯСЛАЎ. Шкада, шкада... Я абяцаў з ім выпіць...

ІЗЯСЛАЎ. Са мною выпі.

УСЯСЛАЎ. Без яго не піць... Таксама абяцаў.

ІЗЯСЛАЎ. Нядобра. Госцю з паклонам чару падаюць... Ён адмаўляецца. Ці ветліва, мой княжа?

УСЯСЛАЎ. Ёсць звычай продкаў: вып’е гаспадар з той чары, што падалі яго госцю, а госць гаспадара прыгубіць чару...

ІЗЯСЛАЎ. Ты не паспеў прыйсці і ўжо абразіў... сказаўшы, што атруту я наліў...

УСЯСЛАЎ. Я не казаў так. Звычай ёсць такі.. Без Святаслава піць віно не буду. Ды і з размовай трэба пачакаць. Мне падаецца, князь, ты не ў гуморы.

ІЗЯСЛАЎ. Што ж зробіш? Давядзецца аднаму... (п’ес віно і раптам згінаецца). Мне млосна, млосна... Божа! Памажыце!!!

УСЯСЛАЎ і АЛЕЛЬКА кідаюцца да ІЗЯСЛАВА

і падтрымліваюць яго пад рукі. З усіх бакоў

з’яўляюцца СТРАЖНІКІ і хапаюць за рукі

УСЯСЛАВА і АЛЕЛЬКУ.

Трымайце іх! (Да УСЯСЛАВА.) Ну а цяпер ты вып’еш?

УСЯСЛАЎ. Ты ж крыж пацалаваў...

ІЗЯСЛАЎ. Пацалаваў! Але не так, а дагары нагамі. Вось так! Вось так! І гэта іншы знак... Не цалаваў святое я распяцце!

УСЯСЛАЎ. Ты іншае, мой брат, пацалаваў...

ІЗЯСЛАЎ. У поруб іх!

АЛЕЛЬКА (заплакаў). Не трэба, не, не трэба.

УСЯСЛАЎ. Ты што, Алелька!? Сорам.

АЛЕЛЬКА (плача). Не хачу! Князь Ізяслаў...

ІЗЯСЛАЎ. У поруб іх!

АЛЕЛЬКА. Не трэба!!! Князь Ізяслаў...




Абамлеў. Валіцца на падлогу.

ІЗЯСЛАЎ (паказвае на АЛЕЛЬКУ). Вось гэта ваша моц. Моц Полацкага княства. (Да СТРАЖНІКАЎ.) Чаго вы сталі? Прыбярыце падлу!

Два СТРАЖНІКІ цягнуць АЛЕЛЬКУ за ногі.

Той нечакана падхапіўся, выхапіў з похваў

стражнікаў мячы, забівае іх, б’ецца з астатнімі.

ІЗЯСЛАЎ. Схапіць яго! Забіць! Забіць паскуду!

АЛЕЛЬКА. Даруй мне, князь, ды я цябе пакіну...

Адбіваецца і знікае.

ІЗЯСЛАЎ (паказвае на УЯСЛАВА). Звязаць яго і на плыту у Кіеў! Там з дуба цесны поруб для яго зрубіць... і хай сядзіць да скону! Ўсё! Вядзіце!

УСЯСЛАЎ. Няхай табе даруе Бог!

ІЗЯСЛАЎ. Цябе пачуе ён, князь-Чарадзей.

З’яўляецца ГУСЛЯР.

ГУСЛЯР (спявае)


На таку жыццё кладзецца


Неспадзейна,


І душу ад цела веюць


Безнадзейна.


Берагі ў крыві Нямігі


Па калені;


Не дабро на іх пасеяў


Сейбіт жменяй.

Бераг Дзвіны каля Полацка. 

РУСІНА сядзіць каля вады.

РУСІНА (спявае)

Ой, вярніся, мой міленькі, ой вярніся.

Не вернішся, хоць разочак азірніся.

Я табою, мой міленькі, нацешуся

І на тваё бела ліца нагледжуся...

З’яўляецца АЛЕЛЬКА.

АЛЕЛЬКА. Спяваеш калыханку або плачыш? І чаму ты, дзеўка, не збегла ў іншае княства? За табой злыбяда лётае нібы крумкач.

РУСІНА. Дзе князь?

АЛЕЛЬКА. У Кіеве! Мабыць, сядзіць у порубе. Калі яшчэ жывы...
РУСІНА. Не едзь у Оршу! Я ж яму казала!!!

АЛЕЛЬКА. Ты ўцякай, бо хутка за табой прыскачуць.

РУСІНА. Ты імем князя зробіш, што я загадаю.

АЛЕЛЬКА. І што зрабіць?

РУСІНА. Звяжы мяне і ў Кіеў павязеш...

Бераг Дняпра каля Кіева.

КНЯЗЬ ІЗЯСЛАЎ сядзіць з чарай

віна. З’яўляецца СВЯТАСЛАЎ.

ІЗЯСЛАЎ. Ну што? Ну што, мой брат, ты скажаш?

СВЯТАСЛАЎ. Вось гэта... (дастае з-пад кашулі нацельны крыж) крыж Усяслава...

ІЗЯСЛАЎ. Дык што?

СВЯТАСЛАЎ. Я свой пацалаваўшы даў яму. Ён свой аддаў! І ён паверыў нам.

ІЗЯСЛАЎ. Каму?

СВЯТАСЛАЎ. Табе! Бо ты крыж цалаваў!

ІЗЯСЛАЎ. А я перавярнуў яго вось так... І гэта ўжо не крыж... Не крыж, а нешта.

СВЯТАСЛАЎ. Я крыж пацалаваў!

ІЗЯСЛАЎ. У чым ты вінаваты? Мой грэх і мой адказ. Жыві спакойна.

СВЯТАСЛАЎ. Толькі ці будзеш ты спакойна жыць. Люд кіеўскі паўсюль ужо гамоніць, як крыж святы ты здольны цалаваць! І што Усяслаў даверыўся табе! Ён пакутуе!.

ІЗЯСЛАЎ. З кім размаўляеш, ты!

СВЯТАСЛАЎ. Пакуль што з братам.

ІЗЯСЛАЎ. Са старэйшым братам! Ідзі! Я ўзяў і я нясу...

СВЯТАСЛАЎ. Не спатыкніся (выходзіць).

ІЗЯСЛАЎ. Я не спатыкнуся (п’е віно).

З’яўляецца АЛЕЛЬКА пераапрануты ў печанега...

Ты хто?

АЛЕЛЬКА. Хай князя мяне слюхае спачатку, а галаву мае сяцэ патом...

ІЗЯСЛАЎ. Што табе трэба?

АЛЕЛЬКА. Грыўня троска трэба... мая тавар, а князя ёсць дзяньга.

ІЗЯСЛАЎ. І чым, паганы, ты ў мяне гандлюеш?

АЛЕЛЬКА. Сялодкі фрюкт: інзір, ізюм і фінік! І пахлява, кунзюк і казінакі... І ўсё адно... Адно... Сялёдкі фрюкт!

ІЗЯСЛАЎ. Ну добра, пакажы...

АЛЕЛЬКА. Ай-яй, ай-яй!

Выбягае і вяртаецца, нясучы на плячах
звязаную РУСІНУ.

У Полацку знойсоў... Сялодкі фрюкт!

ІЗЯСЛАЎ адхінае з твару РУСІНЫ велюм

і пачынае рагатаць.

Цаго смяееся, княсь... Прыгоса вельма... ты троскі гросай, я табе яго... Прыгосы.

ІЗЯСЛАЎ. Дай я цябе, паганы, пацалую... Калі б ты ведаў, што ты мне прадаў.

АЛЕЛЬКА. Дай троскі гросай... Троскі срэбра, грыўна... Сялёдкі фрюкт...

ІЗЯСЛАЎ. Гэй, стражнікі! Сюды!

З’яўляюцца СТРАЖНІКІ.

Даць яму грошай, даць яму каня...

АЛЕЛЬКА. Троскі кусаць, мала-мала кусаць.

ІЗЯСЛАЎ. І накарміце. Сёння ён наш госць!

АЛЕЛЬКА і СТРАЖНІКІ выходзяць.

Ну што, каханая... І ты ў маёй уладзе?

РУСІНА. Я ўсё зраблю... Ты адпусці яго...

ІЗЯСЛАЎ. А ты сама прыйшла сюды, каб так казаць?

РУСІНА. Сама.

ІЗЯСЛАЎ. Ды я купіў цябе!

РУСІНА. Калі купіў — бяры...

ІЗЯСЛАЎ. Звязаных я ніколі не бяру.

РУСІНА. Дык развяжы...

ІЗЯСЛАЎ развязвае РУСІНУ.
ІЗЯСЛАЎ. Цяпер ты будзеш плакаць.

РУСІНА. Не, не буду...

ІЗЯСЛАЎ. Адпіхваць мяне...

РУСІНА. Не, прытулю!!!

Моцна абдымае ІЗЯСЛАВА, дастае з-пад

спадніцы нож і прыціскае яго да шыі ІЗЯСЛАВА.

ІЗЯСЛАЎ. Оёй! Оёй! Як страшна!

РУСІНА. Не верыш? Пакладзі руку на грудзі... Вось так... Вось так... Ты чуеш маё сэрца? 

Нечакана б’е нажом , прабівае руку ІЗЯСЛАВА
 і свае грудзі.

ІЗЯСЛАЎ. А-а-а!

РУСІНА. Ты не крычы, бо мне баліць таксама... Жанчына выбірае, Ізяслаў... Не вы, не вы... а мы, а мы... жанчыны. Бо нам жыццё, бо нам жыццё даваць... Ад гвалту будзе гвалт і ад пакут — пакуты. Ад болю — боль, і ад тугі — туга... Ад гора — гора, ад бяды — бяда... Цябе люблю... Ты — брат... А ён — каханы... Ты адпусці яго, прашу цябе, мой брат... (Памірае.)

ІЗЯСЛАЎ. Госпадзі, за што?! За што ты так люта пакараў мяне гэтым каханнем?! Уселітасцівы, усемагутны, Ты ж усё бачыш! Ты ж ведаеш, што мне ніхто і нічога на гэтым свеце непатрэбны. Ніхто! Нічога! Ніхто! Нічога! Толькі гэта тваё дзівоснае і страшнае стварэнне! Не! Мне нават і яна сама непатрэбна! Я толькі хачу знаходзіцца побач з ёй і дыхаць яе дыханнем! І толькі за адно гэта я гатовы прадаць сваю душу, вырваць з грудзей сваё сэрца! Нават адмовіцца ад Цябе! Госпадзі!! За што?! За што-о? За што-о-о-о? Русіна, мая любая Русіна...

З’яўляецца СВЯТАСЛАЎ.

СВЯТАСЛАЎ. Ты забаўляешся, а ў Кіева паўстанне!

ІЗЯСЛАЎ. Няхай...

СВЯТАСЛАЎ. Народ вывеў Усяслава з турмы!

ІЗЯСЛАЎ. Няхай...

СВЯТАСЛАЎ. Яны крычаць яго на кіеўскага князя!

ІЗЯСЛАЎ. Няхай...





З’яўляецца ГУСЛЯР.

ГУСЛЯР (спявае)


На таку жыццё кладзецца


Неспадзеўна,


І душу ад цела веюць


Безнадзейна.


Берагі ў крыві Нямігі


Па калені;

Не дабро на іх пасеяў

Сейбіт жменяй...





Э П І Л О Г 



Па шляху рушаць УСЯСЛАЎ і АЛЕЛЬКА.



УСЯСЛАЎ нясе на руках РУСІНУ.

АЛЕЛЬКА. Мы хутка прыдзем, князь...

УСЯСЛАЎ. Наш Полацк... Полацк... Полацк...

АД АЎТАРА: Полацкі князь Усяслаў Чарадзей сем месяцаў быў на кіеўскім пасадзе. Восенню 1069 года вярнуўся ў Полацк. І княжыў там да 1101 года. Да смерці. Дзед Еўфрасінні Полацкай.


Князя Ізяслава кіяўляне некалькі разоў праганялі з Кіева. Загінуў у 1078 годзе ў час адной з усобіц са сваімі пляменнікамі.


Князь Святаслаў зрабіўся ворагам брату і адабраў у яго кіеўскі пасад.


Нямігі крывавыя берагі сталі страшным сімвалам зямлі нашай.

